
Nafarroako Elikagai Bankuarekin hitzarmena sinatu da jakiak beharrizana duten pertsonei banatzeko
Aurten 881.174 kilo jaki banatuko dira 32.000 onuradunen artean
Ostirala, 2010eko maiatzaren 28a.  Nafarroako Gobernuak eta Nafarroako Elikagai Bankuak lankidetza-hitzarmena sinatu dute gaur goizean Iruñean erakunde horri 21.100 euro emateko 2010ean beharrizana duten pertsonen artean jakiak banatzeko urteroko planaren administrazio-gastuak ordain ditzan. Gainera, janaria gordetzeko Gobernuak Tuteran kokatutako zilo bat laga du.
Hitzarmena gaur goizean sinatu dute Begoña Sanzberro Iturriria Landa Garapeneko eta Ingurumeneko kontseilariak, plan hori Foru Komunitatean zuzendu eta kontrolatzeko ardura duen departamentuko arduradun moduan, eta Carlos Almagro Gutiérrez Nafarroako Elikagai Bankuko presidenteak, 2006tik janariak Nafarroan banatzearen ardura duen erakundea ordezkatuz.

Hitzarmen hori beharrizanik handiena duten pertsonei laguntzeko planaren barruan sartzen da. Europako programa hori 1986an sortu zen hotz bolada baten ostean. Espainian, programa honen kudeaketaz Nekazaritza Bermearen Espainiako Funtsa (NBEF) arduratzen da. Aurten Espainiak 52,6 milioi euro esleituta ditu plan honetara (EBko kopuru osoaren %11,01). Nafarroak Espainiara bideratutako funtsen %1’37 jasotzen du. 

Zehatz esanda, Foru Komunitatean, aurreikuspenen arabera, aurten 881.174 kilo jaki banatuko zaizkie 32.000 onuraduni, 670.000 euroko inbertsioa eginda. Iaz 928.117 kilo banatu zitzaizkien 25.000 onuraduni, 1,17 milioi euroko inbertsioa eginda.

 Jakiak beharrizana duten pertsonentzat
Plan hau dela bide, beharrizanik handiena duten pertsonen artean jakiak doan banatu nahi dira, betiere, pertsona horien gizarte- eta finantza-mendekotasuna egiaztatuta badago. Lehentasuna izango dute haurrak eta/edo adinekoak kargura dituzten familia-taldeek; guraso bakarreko familiek; desgaitasun fisiko, psikiko edo zentzumenekoa dutenek; lanerako ezinduta dauden pertsonek edo toxikomanoek edo GIB dutenek; babesgabezia egoeran dauden adingabeek; genero indarkeriaren biktima izan diren emakumeek; gutxiengo etnikoek; immigranteek; errefuxiatuek; babestuek; preso ohiek; eta pentsiorik txikienak jasotzen dituzten adinekoek. 

Gaur sinatutako lankidetza-hitzarmenaren arabera, banaketa hau ez da zuzenean egingo, Foru Komunitatean beharrizana duten pertsonei laguntza eskaintzen dieten 166 entitateren bidez baino (parrokiak, etorkinen elkarteak, adinekoen egoitzak, etab.). Modu horretan, Nafarroako Elikagai Bankuak produktuak jasoko ditu eta ondoren zuzeneko banaketa egiten duten entitateen artean banatuko ditu. 

Jakiak lau fasetan jasoko dira, apirilean, ekainean, irailean eta azaroan, gaur egungo aurreikuspenen arabera. Jakiak banatu aurretik gorde egingo dira Elikagai Bankuak Iruñean duen lokalean eta Ingurumeneko eta Landa Garapeneko Departamentuak Tuteran duen aipatutako ziloan, Erriberan banaketa errazteko laga duen horretan. 

Banatuko diren jakien artean, esne produktuak daude, besteak beste, gazta eta UHT esnea, zerealaren deribatuak, hala nola jateko pasta (makarroiak, espagetiak eta fideoak), gailetak, irina eta kakao disolbagarria, arroza, azukrea eta haurrentzako jakiak, esaterako zereal-ahiak eta jarraipen-esnea.

Ingurumeneko eta Landa Garapeneko Departamentuaren kontrolak
Ingurumeneko eta Landa Garapeneko Departamentuak kontrolak egiten ditu planera bildutako lau banaketa-faseetan guztia behar den moduan eta Nekazaritza Bermearen Espainiako Funtsak (NBEF) ezarritako prozeduraren arabera egiten dela egiaztatzeko.
Hurrengo hauek ikuskatzen dira: jakiak Nafarroako Elikagai Bankuko biltegietan jasotzea, produktu horiek ongintza entitateen artean banatzea eta elikagaiak azken hartzaileengana iritsi direla egiaztatzeko erakunde horiek Nafarroako Elikagai Bankura bidaltzen duten dokumentazioa.
Era berean, jakiak esleitu eta banatzeko batzordea eratuko da, eta jakiak banatzeko 2010eko plana Nafarroan behar den moduan garatzen dela zainduko du. Organo hori osatuko dute Nafarroako Elikagai Bankuko hiru ordezkarik; Ingurumeneko eta Landa Garapeneko Departamentuko ordezkari batek; Nekazaritza arlo funtzionaleko ordezkari batek; beharrizana duten pertsonekin harremanak dituzten organismo publikoetako hiru ordezkarik; ongintza entitateetako sei ordezkarik eta Espainiako Gurutze Gorriaren Nafarroako ordezkari batek. 

Batzordeak eskaerak aztertu eta hautatuko ditu; jakiak ongintza entitateei esleitzean erabili beharreko irizpideak onetsiko ditu; banaketa egiaztatu eta horren jarraipena egingo du; eta urtero-urtero Nafarroako Gobernuari datorren urteko jakien eskaera formulatuko dio. 

